
Uvodna izjava Supervizora za
Brčko  Henry  L.  Clarke-a  na
pres konferenciji u Brčkom
Svi vi koji ste bili ovde prošlog petka vidjeli ste impresivne
prijedloge kompanija koje učestvuju u konkursu za
rekonstrukciju tržnice Arizona. Pretvorićemo stari problem –
nedostatak infrastrukture – u stvarnu komercijalnu priliku.
Obe grupe kompanija su prihvatile izazov da naprave novi grad,
sa svim uslugama koje su potrebne kompletnom gradu. To će biti
prvi grad u ovom regionu izgrađen potpuno planski, te prvi
plan zasnovan na činjenici da će i kupci i radnici dolaziti na
tržnicu vozilima – automobilima, autobusima i kamionima.
Organizovaće se još dva sastanka otvorena za javnost, gdje će
stanovnici Brčko Distrikta biti u mogućnosti da vide dva
prijedloga koja učestvuju na konkursu. (Ovi sastanci održaće
se 6. i 7. novembra u Domu Kulture u Brčkom.)

Brčko  Distrikt  ima  još  jedan  prijedlog  za  saradnju  sa
privatnim  preduzećima.  Uskoro  ćemo  objaviti  poziv  da  se
dostave  prijedlozi  za  rehabilitaciju  stare  austrougarske
zgrade u centru Brčkog, u kojoj se sada nalazi biblioteka.
Preduzeća koja ulože sredstva u popravku zgrade moći će da
koriste zgradu za obavljanje svojih poslovnih aktivnosti u
toku dužeg vremenskog perioda. Nadamo se da će ovo postati
prestižna adresa u Brčkom.

“Glas  srpski”  je  nedavno  objavio  izjavu  gospodina  Riste
Stjepanovića da je moj Nalog kojim se obustavlja privatizacija
od strane Republike Srpske u Brčko Distriktu oštetio građane
Republike Srpske koji su uložili svoje vaučere. Ne znam šta je
tačno gospodin Stjepanović rekao, ali želim da odgovorim na
objavljeni navod. Prvo, da je Republika Srpska sarađivala sa
Brčkim,  možda  ne  bi  bilo  neophodno  da  se  blokira  njihova

privatizacija. Drugo, mi ne odbijamo da priznamo vaučere koje
je izdala Republika Srpska. Problem je u tome što ne postoji
sporazum  između  Republike  Srpske  i  Federacije  u  vezi  sa
upotrebom vaučera i/ili certifikata u Distriktu. Kao rezultat
nedostatka takvog sporazuma, Skupština je odbila dva nacrta
zakona,  najvećim  dijelom  zbog  primjedbi  koje  su  dala  dva
entiteta. Treba da nastavimo razgovore i iznađemo način na
koji se dva entiteta mogu složiti sa nama po pitanju rješenja
koje ne bi oštetilo ni njihove građane ni naše stanovnike.
Treće, privatizacija ne može čekati. Ne možemo biti taoci
neslaganja entiteta. Prvi tenderi za naših šest preduzeća su
već objavljeni. Kako sam i ranije rekao, nadamo se da ćemo
privatizovati  do  67  %  kapitala  ovih  preduzeća,  priznaćemo
takozvane Markovićeve dionice i zadržati dio tog kapitala za
upotrebu vaučera i/ili certifikata, u očekivanju postizanja
sporazuma oko njihove upotrebe.

Na kraju, također, želim da spomenem da će Osnovni sud Brčkog
oglasiti konkurs za upražnjena radna mjesta za tri sudije u
Brčko  Distriktu,  a  rok  za  prijave  će  biti  od  5.  do  26.
novembra. Također će se oglasiti konkurs za 25 dodatnih radnih
mjesta u Carinskoj službi Brčko Distrikta. Uskoro ćete biti
upoznati sa detaljima.


